Antur yr Actau




WWJD
Actau pennod 4, adnod 5 – 31
Wyt ti wedi gweld pobl yn gwisgo breichledau neu’n defnyddio cylchoedd allweddau gyda’r llythrennau WWJD arnyn nhw?  Mae’r llythrennau yn sefyll dros y geiriau What Would Jesus Do? a’r bwriad ydy helpu ni i feddwl am ein bywyd a’n gweithredoedd fel Cristnogion. Beth fyddai Iesu yn ei wneud mewn amgylchiadau o’r fath? Beth fyddai o’n ei ddweud?

Wel, rydw i am newid WWJD? I  BFDAINEW? (eglurhad i ddilyn!)

Yn y rhan yma o’r Actau, mae Pedr a Ioan yn ymddangos o flaen y cyngor yn Jerwsalem (pobl bwysig yr Iddewon!) 
Wyt  ti’n cofio pam?  
Achos bod nhw wedi iacháu dyn oedd yn 40 oed a heb gerdded ers iddo gael ei eni.  Mae’r bobl bwysig isio gwybod sut wnaethon nhw’r wyrth.  Ac mae’r ateb yn dod yn syth gan Pedr - 

“Enw Iesu y Meseia o Nasareth sydd wedi iacháu y dyn yma sy’n sefyll o’ch blaen chi.”
Ar ôl i aelodau’r cyngor drafod y mater mae’n nhw’n penderfynu 
"Mae pawb yn Jerwsalem yn gwybod eu bod wedi cyflawni gwyrth anhygoel, a dydyn ni ddim yn medru gwadu hynny. Ond mae’n rhaid stopio hyn rhag mynd ymhellach. Rhaid i ni eu rhybuddio nhw i beidio dysgu am yr Iesu yma byth eto." 
Sut  mae Pedr a Ioan yn ymateb?  Mae nhw’n gofyn BFDAINEW? Yh?

BFDAINEW? – Beth fyddai Duw am i ni ei wneud?!
(OK, mae yna fwy o waith cofio ar y llythrennau, ond o leia mae nhw’n Gymraeg!!)

Mae’r ddau apostol yn gofyn Beth fyddai Duw am i ni ei wneud? Gwrando arnyn nhw (y bobl bwysig), neu ufuddhau iddo Ef? 
Mae’r ateb yn y frawddeg nesaf  “Allwn ni ddim stopio sôn am y pethau dyn ni wedi eu gweld a'u clywed."  
Mae gofyn y cwestiwn BFDAINEW? a dal ati i sôn am Dduw, a’i gariad yn Iesu Grist, achubiaeth y groes, a’r atgyfodiad y trydydd dydd yn gallu costio’n ddrud i ni.  Cafodd Pedr a Ioan eu rhoi yn y ddalfa eto ar ôl hyn.  Ac ar draws y byd mae Cristnogion yn dal i ddilyn eu hesiampl ac yn dioddef oherwydd eu ffyddlondeb i Iesu a’i Efengyl. 
Clicia ar wefan Open Doors International - http://sb.od.org - i ddysgu am Gristnogion sy’n wynebu erledigaeth heddiw.  A beth am weddïo drostyn nhw fel y gwnaeth y cyfarfod gweddi yn Actau 4:29 a 30 “Rho’r gallu i dy weision i gyhoeddi dy neges di yn gwbl ddi-ofn. Dangos dy fod ti gyda ni drwy ddal ati i iacháu pobl a rhoi awdurdod dy was sanctaidd Iesu i ni i wneud gwyrthiau rhyfeddol."
A’r tro nesaf rwyt ti’n wynebu dewis yn dy fywyd, beth am ofyn BFDAINEW?

